ТОВЧ ТАНИЛЦУУЛГА

Монгол Улсын Ерөнхийлөгчийн тухай хуулийн шинэчилсэн найруулгын төслийн талаар 
Монгол Улсын Их Хурлаас 2019 оны 11 дүгээр сарын 14-ний өдөр хэлэлцэн баталсан Монгол Улсын Үндсэн хуульд оруулсан нэмэлт, өөрчлөлтөөр Монгол Улсын Үндсэн хуулийн Гучин гуравдугаар зүйлийн 4 дэх хэсгийг “Ерөнхийлөгчид тодорхой бүрэн эрхийг зөвхөн энэ зүйлд заасан хүрээнд хуулиар олгож болно.” гэж, түүнчлэн Ерөнхийлөгчид тавих насны босгыг өндөрсгөж, бүрэн эрхийн хугацааг нэмсэн холбогдох өөрчлөлт орсон билээ. 

Монгол Улсын Их Хурлын 2020 оны 02 дугаар тогтоолоор баталсан “Монгол Улсын Үндсэн хуульд оруулсан нэмэлт, өөрчлөлтөд хууль тогтоомжийг нийцүүлэх хуваарь”,  2021 оны 12 дугаар тогтоолоор баталсан “Монгол Улсын хууль тогтоомжийг 2024 он хүртэл боловсронгуй болгох үндсэн чиглэл”-д Монгол Улсын Ерөнхийлөгчийн тухай хуулийн шинэчилсэн найруулгын төслийг боловсруулж, Улсын Их Хуралд өргөн мэдүүлэхийг Засгийн газарт даалгасан. 

Үндсэн хуульд нэмэлт өөрчлөлт орсноос хойш зургаан жил, Улсын Их Хурлаас Засгийн газарт даалгаснаас хойш дөрвөн жил өнгөрсөн хэдий ч Монгол Улсын Үндсэн хуулийн үзэл санаанд нийцүүлэх,  дээр дурдсан бодлогын баримт бичигт тусгасан зорилт, арга хэмжээг хэрэгжүүлэх ажил орхигдож иржээ. 

Монгол Улсын Үндсэн хуулийн 69 дүгээр зүйлийн 4 дэх хэсэгт "Үндсэн хуульд оруулсан нэмэлт, өөрчлөлт Үндсэн хуулийн нэгэн адил хүчинтэй байна" заасны дагуу хүчин төгөлдөр Үндсэн хуульд хууль тогтоомжийг нийцүүлэх, мөн Хууль тогтоомжийн тухай хуулийн 14 дүгээр зүйлийн 14.1 дэх хэсэгт заасны дагуу Монгол Улсын Ерөнхийлөгчийн тухай хуульд хийсэн хэрэгжилтийн үр дагаврын үнэлгээгээр тодорхойлсон хэрэгцээ шаардлагад үндэслэсэн Монгол Улсын Ерөнхийлөгчийн тухай хуулийн шинэчилсэн найруулгын төслийг боловсрууллаа. 

Ингэхдээ Монгол Улсын Ерөнхийлөгчид Монгол Улсын Үндсэн хуульд заасан бүрэн эрхийн хүрээнд тодорхой бүрэн эрхийг олгох үүднээс Монгол Улсын Ерөнхийлөгчийн бүрэн эрхтэй холбоотой хуулиудын талаар  түүвэр судалгаа хийлээ. Түүвэр судалгаанаас үзэхэд нийт 71 хуульд Ерөнхийлөгчийн бүрэн эрхийн талаар зохицуулсан байх бөгөөд эдгээрийн 23 хуульд Монгол Улсын Үндсэн хуулиар Ерөнхийлөгчид олгогдоогүй бүрэн эрхийг зохицуулсан, бусад хуульд Монгол Улсын Үндсэн хуульд заасан Ерөнхийлөгчид олгосон бүрэн эрхийн хүрээнд байна гэж үзлээ.

Хуулийн төслөөр Монгол Улсын Ерөнхийлөгчийн Үндсэн хуульд заасан үндсэн зарчим, чиг үүрэг, бүрэн эрхийн баталгаа, халдашгүй байдал, үйл ажиллагаанд нь хориглох зүйл, Ерөнхийлөгчийн бүрэн эрх дуусгавар болсны дараах хязгаарлалт зэрэгтэй холбогдсон харилцааг зохицуулах бөгөөд хуулийн төсөлд дараах зохицуулалтыг тусгалаа. 

1.Хуулийн төслийн нэгдүгээр бүлэг буюу Нийтлэг үндэслэлд хуулийн төслийн зорилт, Монгол Улсын Ерөнхийлөгчид тавих шаардлага, бүрэн эрхийн хугацааг Үндсэн хуульд нийцүүлэн томьёолж, Ерөнхийлөгчийн бүрэн эрх эхлэх, Ерөнхийлөгчийн тангараг өргөх ёслол, бүрэн эрх дуусгавар болох, огцруулах үндэслэл, түүний хавсран гүйцэтгэж болохгүй ажил, албан тушаал, гишүүнчлэл, Ерөнхийлөгчийн зарлиг, захирамж, тэдгээрт тавих шаардлага, хэвлэн нийтлэх, хүчин төгөлдөр болохтой холбоотой зохицуулалтыг тодорхой хуульчлан тусгав. 

Мөн Ерөнхийлөгч улс төрийн намын гишүүн бол Ерөнхийлөгчийн тангараг өргөхөөсөө өмнө намын гишүүнчлэлээ түдгэлзүүлэх, эсхүл гишүүнчлэлээсээ гарах, мөн Ерөнхийлөгч ашгийн төлөө болон ашгийн төлөө бус хуулийн этгээдийн удирдах болон гүйцэтгэх албан тушаал хаших, ашгийн төлөө бус хуулийн этгээдийн гишүүн байхыг хориглосон зохицуулалтыг тусгав. 

2.Хуулийн төслийн хоёрдугаар бүлэгт Ерөнхийлөгчийн бүрэн эрхийг Монгол Улсын Үндсэн хуульд заасан бүрэн эрхэд нийцүүлэн тодорхой заалаа. 

Ингэхдээ Ерөнхийлөгчийн Улсын Их Хурал, Засгийн газартай харилцах, Үндэсний аюулгүй байдлыг хангах, улсыг батлан хамгаалах, гадаад харилцаа, шүүгч, прокурорыг томилох бүрэн эрх, хууль санаачлах, хууль, Улсын Их Хурлын бусад шийдвэрт хориг тавих, Монгол Улсын харьяат болох, харьяатаас гарах, тус улсад орогнох эрх олгох, гэмт хэрэг үйлдсэн хүнд уучлал үзүүлэх болон бусад бүрэн эрхийн талаар Монгол Улсын Үндсэн хуульд нийцүүлэн тодорхой тусгав. 
Тухайлбал, Ерөнхийлөгч Улсын Их Хуралд ажлаа хариуцаж, үйл ажиллагааныхаа тайланг жил бүрийн 3 дугаар сарын 01-ний өдрийн дотор Улсын Их Хуралд хүргүүлж, хаврын ээлжит чуулганы нэгдсэн хуралдаанд танилцуулдаг байхаар, гадаад харилцааны талаарх бүрэн эрхээ хэрэгжүүлэхдээ үндэсний язгуур ашиг сонирхлыг дээдэлж, гадаад бодлогын нэгдмэл байдлыг хангах үүрэгтэй байхаар хуульчиллаа. 
Түүнчлэн Ерөнхийлөгч Монгол Улсаас гадаад улсад суух бүрэн эрхт төлөөлөгчийн газрын тэргүүнийг томилох, эгүүлэн татах, бүх шатны шүүгч, Улсын ерөнхий прокурор, түүний орлогчийг томилох хугацааг тодорхой зааж өгөв. 
3.Хуулийн төслийн гуравдугаар бүлэгт Ерөнхийлөгчийн бүрэн эрхээ хэрэгжүүлэх баталгаа, халдашгүй байдал, үйл ажиллагаанд нь хориглох зүйлийн талаар тодорхой тусгалаа. 

4.Хуулийн төслийн дөрөвдүгээр бүлэгт Ерөнхийлөгчийн бүрэн эрхийг Улсын Их Хурлын дарга хэрэгжүүлэх, Ерөнхийлөгчийн бүрэн эрхийг дуусгавар болсны дараах зарим хязгаарлалт, баталгааг шинээр тусгалаа. 
5.Хуулийн төслийн тавдугаар бүлэгт Ерөнхийлөгч үйл ажиллагаагаа явуулах нөхцөлийг хангах Ерөнхийлөгчийн Тамгын газрын эрх зүйн байдлыг тусгав.

 Ерөнхийлөгчид тодорхой бүрэн эрхийг зөвхөн Үндсэн хуулиар олгогдсон бүрэн эрхийн хүрээнд холбогдох хуулиар олгох Үндсэн хуулийн үзэл санааг баримтлан Ерөнхийлөгчид бүрэн эрх олгосон хуулиудад судалгаа хийсний үндсэн дээр эдгээр хуулиудын уялдаа холбоог хангах зорилгоор холбогдох хуулийн төслүүдийг боловсрууллаа. 

Хууль тогтоомжийн тухай хуульд заасны дагуу хуулийн хэрэгжилтийн үр дагаврын үнэлгээ, хуулийн төсөлд үр нөлөөний үнэлгээг тус тус хийсэн бөгөөд хуулийн төсөлтэй холбогдуулан шинээр зардал үүсэхгүй тул зардлын тооцоо хийх шаардлагагүй байсан болно. 

Хуулийн төсөлд иргэн, хуулийн этгээдийн санал авахаар Улсын Их Хурлын цахим хуудсанд байршуулсан ба Монгол Улсын Засгийн газар, Ерөнхийлөгчийн Тамгын газар, Улсын Дээд Шүүх, Шүүхийн Ерөнхий Зөвлөл, Улсын Ерөнхий Прокурорын газар, Төрийн албаны зөвлөл, Сонгуулийн ерөнхий хороо, Монголын хуульчдын холбоо зэрэг холбогдох байгууллагууд руу санал авахаар хүргүүллээ.

Хуулийн төсөл батлагдсанаар Монгол Улсын Үндсэн хуульд бүрэн нийцэж, Монгол Улсын Ерөнхийлөгч Монгол Улсын Үндсэн хуульд заасан зарчим, чиг үүргийн дагуу бүрэн эрхээ хэрэгжүүлэх эрх зүйн орчин бүрдэж, Ерөнхийлөгчийн бүрэн эрхийн талаарх холбогдох хуулиудийн зөрчил, хийдэл арилж, уялдаа холбоо хангагдана. 

